
Annwyl fyfyriwr, 
 
Gohebiaeth at yr holl fyfyrwyr nyrsio a bydwreigiaeth yng Nghymru  

 
Hoffem ddiolch yn ffurfiol i bob un ohonoch sy’n astudio yng Nghymru a oedd mewn 
sefyllfa i ddod ymlaen a chynorthwyo ein gwasanaethau iechyd a gofal yn ystod ton 
gyntaf pandemig COVID-19. Gwnaethom ymrwymiad ar ddechrau’r pandemig mai ein 
blaenoriaeth oedd sicrhau na fyddai unrhyw fesurau argyfwng yn cael effaith ormodol ar 
ein gallu i gwblhau eich rhaglenni addysg. Rydym wedi parhau i weithio’n agos gyda’n 
partneriaid iechyd a gofal cymdeithasol, ein Prifysgolion a’n cymdeithasau proffesiynol 
(RCN ac RCM) i’ch cefnogi chi fel myfyrwyr o dan safonau rhaglen argyfwng y Cyngor 
Nyrsio a Bydwreigiaeth a’r safonau adfer dilynol. Rydym yn werthfawrogol iawn i bawb 
sydd wedi bod ynghlwm â’r cymorth hwn. 
 
Yn ddiweddar, mae’r Cyngor Nyrsio a Bydwreigiaeth wedi cyhoeddi y bydd yn 
ailgyflwyno nifer o safonau rhaglen argyfwng. Yn hollbwysig, bydd yn parhau i fod yn 
ofynnol i fyfyrwyr fodloni’r holl ofynion a deilliannau dysgu i gwblhau eu rhaglen ac 
ymuno â chofrestr y Cyngor Nyrsio a Bydwreigiaeth. Gellir rhoi’r safonau argyfwng a 
amlinellir isod ar waith yn dibynnu ar yr amgylchiadau yn lleol: 
 

 galluogi myfyrwyr nyrsio a bydwreigiaeth blwyddyn gyntaf i ganolbwyntio ar 
ddysgu academaidd ac ar-lein yn hytrach na chymryd rhan mewn lleoliadau 
clinigol tra bod y system o dan bwysau o ganlyniad i’r pandemig  

 galluogi i fyfyrwyr nyrsio blwyddyn olaf optio i mewn i wneud lleoliadau clinigol 
â thâl tra bod y safon argyfwng ar waith  

 rhoi mwy o hyblygrwydd i sefydliadau addysgol a’u partneriaid dysgu ymarfer i 
sicrhau bod myfyrwyr yn cael y gefnogaeth a’r oruchwyliaeth briodol  

 Mae’r safonau ar gyfer Goruchwylio ac Asesu wedi’u diwygio i ganiatáu i’r un 
person gyflawni rôl y goruchwylydd ymarfer a’r asesydd ymarfer ar gyfer y cyfnod 
y bydd y safon argyfwng ar waith. Bydd hyn yn helpu i roi hyblygrwydd 
ychwanegol ym maes addysg nyrsio a bydwreigiaeth ac yn sicrhau y gellir 
parhau i asesu a goruchwylio myfyrwyr. 

Mae’r Cyngor Nyrsio a Bydwreigiaeth wedi pwysleisio bod y newidiadau i’r safonau 
argyfwng addysg nyrsio yn ddewisol ac y dylid cefnogi ac annog myfyrwyr i barhau â’u 
lleoliadau fel arfer os yw hynny’n bosibl.  
  
Yng Nghymru, ar hyn o bryd, nid ydym wedi dewis gwneud unrhyw newidiadau i’ch 
trefniadau dysgu theoretig ac ymarfer, ar wahân i sicrhau mai’r un person fydd yn 
goruchwylio eich ymarfer ac yn eich asesu. Rydym eisiau i’ch gwaith dysgu ymarfer 
barhau yn ôl y bwriad. Ein blaenoriaeth yw cofrestru myfyrwyr blwyddyn olaf yn brydlon, 
ac rydym eisiau ichi gadw eich statws ychwanegol ar leoliad. Byddwn yn adolygu’r 
sefyllfa hon yn gyson.  
 
Gwyddom fod llawer ohonoch yn gwneud gwaith banc ac y bydd gennych ddiddordeb 
mewn cefnogi’r gweithlu ochr yn ochr â’ch astudiaethau. Yn ôl yr arfer, cewch wneud 
gwaith cyflogedig fel Gweithiwr Cymorth Gofal Iechyd yn eich amser eich hun. Os oes 
gennych ddiddordeb mewn ymuno â’r banc, gallwch wneud hyn drwy eich bwrdd iechyd 
lleol neu ymddiriedolaeth.  
 
Rydym yn gwerthfawrogi eich cyfraniad ac yn parhau i fod yn falch iawn o’r rhan yr 
ydych yn ei chwarae wrth gefnogi gwasanaethau iechyd a gofal yng Nghymru ac 
edrychwn ymlaen at eich croesawu i ymuno â’n gweithlu yng Nghymru. 
 
Yn gywir 

Dr Angela Parry 
Cyfarwyddwr Nyrsio Dros Dro,  
Arweinydd Gweithredol Gweithwyr Proffesiynol 

